
KITENDEA KAZI CHA MTOA HUDUMA
KUHUSU CHANJO YA VIRUSI VYA ROTA

Magonjwa ya kuhara kwa watoto husababishwa na vimelea vya aina mbalimbali. Vimelea vya 
Rotavirus huchangia kwa kiwango kikubwa katika magonjwa ya kuharisha kwa watoto walio na umri 
chini ya miaka mitano.

Tafiti zinaonyesha kuwa asilimia 30-50 ya watoto waliolazwa katika vituo vya kutolea huduma za afya 
huwa na ugonjwa wa kuhara unaosababishwa na virusi vya Rota.

Kiasi cha asilimia 40 ya watoto huambukizwa wakiwa na umri chini ya mwaka mmoja lakini mara nyingi  
watoto wenye umri kati ya miezi 6 na 11 huathiriwa zaidi na ugonjwa huu.

Ugonjwa wa kuhara unaosababishwa na virusi vya Rota, hukingwa  kwa  “Chanjo ya Rota”. Chanjo hii 
ipo katika hali ya majimaji (kimiminika) ndani ya kichupa chenye  ujazo wa mililita 1.5, na mtoto hupewa 
kwa kuminyiwa ndani ya ukuta wa shavu.

JINSI YA KUHIFADHI NA KUSAFIRISHA CHANJO
Chanjo ya virus vya Rota  ihifadhiwe katika ubaridi wa kati ya nyuzi joto +2  hadi + 8, haipaswi 
kugandishwa. 
Ikiganda inapoteza ubora wake hivyo isitumike.

JINSI YA KUONGEA NA MZAZI/MLEZI KUHUSU CHANJO
Kabla ya kutoa chanjo mshauri mzazi /mlezi yafuatayo:

Kumleta mtoto kupata chanjo  ya Rota akifikisha umri wa wiki 6, na wiki 10 . 
Mtoto akipitiliza kupata chanjo ya kwanza (ndani ya wiki 6 hadi 15),hatapata tena chanjo
Chanjo hii inatolewa mdomoni kwa kuminyiwa ndani ya ukuta wa shavu.
Chanjo hii hutolewa siku moja  na chanjo za pentavalent na Polio,kwahiyo mzazi/mlezi hatapata 
usumbufu wa kuja kliniki kwa ajili ya chanjo hii pekee.
Ili chanjo ifanye kazi kwa ufanisi,ni lazima itolewe mapema kabla mtoto hajapata maambukizi.
Kupata chanjo kwa wakati ni muhimu kwa chanjo zote ,hususani kwa Chanjo ya kuzuia virusi vya 
Rota ambavyo watoto huambukizwa wiki chache tu wanapozaliwa.

Tumia kwanza chanjo zinazokaribia kuisha muda wake na  
angalia kiashiria cha ubora wa chanjo (VVM)
Usifungue jokofu mara kwa  mara
Soma kipima joto na kurekodi nyuzi joto asubuhi na jioni



JINSI YA KUTOA CHANJO
Chanjo hii iliyo katika  kichupa cha plastiki chenye kuminyika .Hutolewa kwa mtoto mara mbili, 
katika umri wa wiki 6 na 10 
Watoto   wanatakiwa kuwa wamepata chanjo ya kwanza ndani ya wiki 15 na chanjo ya pili itolewe 
ndani ya wiki 32. Lazima kuwe na angalau wiki nne kati ya chanjo ya kwanza naya pili.
Fungua kifuniko kwa kuzungusha kuelekea kulia kuondoa kizibo (tip seal). Angalia usivunje kizibo 
cha ndani kwa sababu kinaweza kutumbukia kwenye dawa. Kizibo kikitumbukia ndani ya kichupa, 
chanjo hiyo isitumike.
Ingiza mdomo wa kichupa ndani bya kinywa cha mtoto kuelekea shavuni na weka chanjo.  Weka 
chanjo kwa kuminyaminya kichupa hadi yote iishe, na hakikisha amemeza. Mtoto akiitema usirudie 
kumpa chanjo.
Kiasi cha chanjo ya Rota  (Rotarix 1.5ml) ni kikubwa kuliko kile cha chanjo ya polio,. Ili mtoto ameze 
chanjo yote mwekee taratibu kwa kutumia mdomo wa kichupa ndani ya ukuta wa shavu

Mara baada ya kumpatia mtoto chanjo, mzazi/mlezi aelezwe:-
Mtoto aliyepatiwa chanjo ya Rota bado anaweza kuugua ugonjwa wa Kuhara kutokana na vimelea 
vya aina nyingine, kwahiyo  mzazi/mlezi asisitizwe njia nyingine za kuzuia kuhara kama;-

Unyonyeshaji wa maziwa ya mama pekee bila hata kumpa maji kwa miezi sita ya kwanza 
ya umri wa mtoto
unawaji wa mikono kwa maji safi na sabuni
maji safi na salama ya kunywa,

Matibabu ya nyumbani kwa kutumia ORS na Zinc na kumuwahisha mtoto kituo cha huduma za 
afya anapoona dalili hatarishi.
Umuhimu wa kukamilisha ratiba ya chanjo zote .
Tarehe anayopaswa kumrudisha mtoto  kwa ajili ya chanjo. . 
Chanjo ya Rota ni salama ingawa maudhi kama homa, Kulialia , kushindwa kunyonya au kula na 
kutapika yanaweza kujitokeza.

Mambo Muhimu ya Kuzingatia
Mtoa huduma hakikish unaandika  tarehe ya kurudi  kwenye kadi ya kliniki ya mtoto 
Usianzishe chanjo ya Rota virus (dozi ya kwanza) kwa watoto walio  na umri wa zaidi ya wiki 
15 
Usitoe dozi ya pili ya chanjo ya Rota virus kwa watoto walio na umri wa zaidi ya wiki 32.
Hakikisha tarehe za chanjo hazigongani na siku kuu au mwisho wa wiki.
Hakikisha ratiba ya chanjo inazingatiwa kikamilifu
Ugonjwa wa kuhara unaosababishwa na virusi vya Rota ukingwa  kwa chanjo iitwayo 
“Rotavirus vaccine”. 
Chanjo hii inapatikana katika hali ya majimaji ndani ya kichupa kilichotengenezwa kwa 
ujazo wa mls 1.5, na mtoto hupewa kwa kuminyiwa ndani ya ukuta wa shavu

